
ओमप्रकाश राम

परिचय
दलितको भूमिहीनता नेपालमा पुरानो समस्या हो । नेपालको कुल जनसंख्याको करिब १३ 
प्रतिशत ओगटेका दलितमध य्े अधिकांश भूमिबाट वञ्चित भएको पाइन्छ । तराई-मधेश 
क्षेत्रमा ४४ प्रतिशत दलित पूर्ण रूपमा भूमिहीन छन्, र भएको जमिनबाट जीविकोपार्जन गर्न 
नपुग्ने दलितको जनसंख्या ९० प्रतिशत देखिन्छ (शर्मा २०५८) । सन् २०१२ मा भएको 
अध्ययनले पनि तराई-मधेशका दलितमध्ये ८८.२ प्रतिशत भूस्वामित्वका हिसाबले राष्ट्रिय 
औसतभन्दा तल भएको स्पष्ट देखिएको छ (गुरुङ र अरू सन् २०१४) ।

नेपालमा पटक-पटक भएका राजनीतिक तथा आर्थिक परिवर्तनपछि आएका दर्जनौ ँ
कानूनी व्यवस्थाका बाबजुद दलित भूमिहीनता जस्ताको तस त्ै छ । नेपालको दलित 
आन्दोलन, भूमि अधिकारकर्मी र राजनीतिक पार्टीहरूले लामो समयदेखि भूमिहीन 
दलितलाई राज्यल जीविकोपार्जन गर्न पुग्ने जमिन दिनुपर्ने माग उठाउँदै आएका छन् । 
केही दलितले जग्गा पाए पनि तराईका अधिकांश दलितले जग्गा पाउन सकेका छैनन् । 
सुकुमवासी हो भनी यकिन गरी वितरण गरिएको सुकुमवासी प्रमाणपत्र पाए पनि जग्गा भने 
पाउन सकेका छैनन् । अझ विडम्बनाको कुरा, सुकुमवासी प्रमाणपत्र पाए पनि र पचासौ ँ
वर्षदेखि जग्गा जोतभोग गरिआए पनि विभिन्न बहानामा ती जग्गा खोसिएका छन् ।

यो लेखल तराईका दलितले कसरी आफूले भोगचलन गरिआएको र कानून अनुसार 
सुकुमवासीका हैसियतले लालपुर्जा पाउनुपर्ने जग्गा पनि गुमाइरहेका छन् भन्ने देखाउन 
खोजेको छ । रौतहट जिल्लाको गुजरा नगरपालिकाको वडा नं. ७ मा पर्ने औरहीडिह 
गाउँ र वडा नं. २ मा पर्ने चोचा गाउँका विशेष गरी मुसहरले कसरी आफूले भोगचलन 

गरिआएको जग्गा पनि गुमाउनुपऱ्यो भन्नेबारे यो लेख केन्द्रित छ । यसले मुसहर समुदाय र 
भूमि अधिकारमा काम गर्ने संस्था, स्थानीय समुदाय, तथा स्थानीय निकाय बीचको शक्ति 
संघर्षल कसरी दलित भूमिहीनतालाई निरन्तरता दिइरहेको छ भन्ने देखाउँछ ।

औरहीडिह बस्ती
तत्कालीन प्रतापपुर पल्टुवा गाविस वडा नं. ४ (हाल गुजरा नगरपालिकाको वडा नं. ७) मा 
पर्ने परसवा गाउँको पश्चिम गुजरा खोलाको किनारमा रहेको औरहीडिह गाउँमा हाल करिब 
५२ घरपरिवार बसोबास गर्छन् (तस्बिर १) । ती मध य्े ४५ घरधुरी दलित राम (चमार) तथा 
पासवान (दुसाध) तथा केही थारू चौधरी र केही महतो (कोइरी) जातिका परिवार छन् । 
उनीहरू यो बस्तीका सबभन्दा पुराना बासिन्दाको रूपमा चिनिन्छन् । दलितको मुख्य काम 
भनेको इँटा बनाउने र घोडा-गाडा (टाँगा) ले इँटा ओसारपसार गर्ने हो । विकासको दृष्टिल 
औरहीडिह गाउँ पहिला दुर्गम भए पनि हाल गाउँको बीचबाट कालोपत्रे सडक बनिसकेको 
छ । अहिल बस्तीको चारैति र इँटा भट्टा सञ्चालनमा छन् । साथै, खानेपानी, विद्यालय, 
मठ-मन्दिरको सुविधा भएकोले यो गाउँलाई सुगम मान्न थलिएको छ ।

तस्बिर १ : औरहीडिह गाउँ ।

औरहीडिह बस्ती बसेको हाल ५० वर्ष पुगिसकेको छ । यो बस्ती २ बिघा १२ कट्ठा 
१८ धुरमा बसेको छ । पहिला भौगोलिक दृष्टिकोणले दुर्गम, चारैति र चउर रहेको र आवत-
जावत गर्ने बाटो थिएन । त्यहाँका खेतबारीमा आवत-जावत गर्न नदीको डिल भएर जान ु
पर्थ्यो । धेरै पटक पानी तथा पैनी-कुला तरेर खेतैखेत भएर जानु पर्थ्यो । त्यहाँ वीरेन्द्र प्रा.
वि. थियो, जसको छेउछाउमा कुनै गाउँ-टोल थिएन । खोलाको किनारमा रहेकाले मान्छेको 

आवत-जावत कम हुने र सुनसान रहने भएकोले चोरहरूले दिउँसै विद्यालयका सामग्री 
चोरेर लग्ने तथा झ्याल-ढोका तोडफोड गरी काठ समेत लगिदिने गरेकोले त्यो विद्यालय 
सञ्चालनमा आउन सकिरहेको थिएन । त्यही विद्यालयको सुरक्षा र संरक्षण गर्ने उद्देश्यल 
तत्कालीन गाउँ पञ्चायतका प्रधानपञ्च (मुखिया) पलट चौधरीले २०२८ सालमा रौतहट 
जिल्ला भित्रकै  संग्रामपुर, सितलपुर बैंरगनिया, प्रतापपुर पल्टुवा लगायतका गाउँबाट बसाइ 
सरी आएकालाई हालको बस्ती भएको ऐलानी जग्गा प्रति परिवार ३ कट्ठादेखि ५ कट्ठासम्म 
दिई बसोबास गराए । पुरानो झाडी सफा गरेर मानिसहरू त्यहाँ बसेका थिए । त्यसपछि 
त्यही साल सो बस्तीको पूर्वपट्टि रहेको ऐलानी जग्गामा वीरेन्द्र प्रा.वि. सारियो—उनीहरूले 
रेखदेख गर्ने गरी । ती बस्तीका घरपरिवारले पनि आफ्नो जिम्मेवारी बुझी विद्यालयलाई 
सुरक्षा दिँदै संरक्षण गर्न थाले । बिस्तारै, विद्यालय पनि राम्ररी सञ्चालन हुँदै गयो । त्यो 
बेलाको सबभन्दा राम्रो विद्यालयको रूपमा दरिएको यो विद्यालयमा कक्षा ८ सम्म पठनपाठन 
भई नाम पनि फेरिएर वीरेन्द्र आधारभूत विद्यालयको रूपमा परिचित छ । 

बस्ती बसाउने बेला प्रधानपञ्च पलट चौधरीले प्रत य्ेक घरधुरीलाई घडेरी बाहेक पाँच 
कट्ठा ऐलानी जग्गा खेती गरी जीविका चलाउन दिने भन्ने मौखिक निर्णय गरेको कुरा 
स्थानीय रामपवित्र महतो र राजदेव महतो बताउँछन् । सो निर्णय अनुसार परिवार संख्याको 
आधारमा ३ कट्ठादेखि ५ कट्ठासम्म जग्गा दिइएको थियो । सो जग्गा नम्बरी गराइदिन 
भन्दै प्रत य्ेक घरधुरीबाट हप्ता वा पन्ध्र दिनमा रु. १० देखि रु. २० सम्म वर्षको २०-२५ 
पटक उठाउने गरिन्थ्यो । त्यो बेला १० रुपियाँको लागि प्रतापपुर पल्टुवाका महाजनलाई 
१–२ मन (४०–८० केजी) सम्म धान तिर्नु पर्थ्यो, र त्यो तिर्न नसके ज्यालामा कमाएर 
चुकाउनु पर्थ्यो । स्थानीयले भोगचलन गरेको जग्गा नम्बरी गराइदिन त्यसरी पटक-पटक 
पैसा उठाएर लगियो, तर जग्गा भने पछि गएर विद्यालयको नाममा दर्ता गरियो । २०४७ 
सालसम्म लगातार चार कार्यकाल गाँउ पञ्चायतको प्रधानपञ्च भएका पलट चौधरीले 
औरहीडिह बस्ती बसेका २ बिघा १२ कट्ठा १८ धुर सहितको ३४ बिघा १८ कट्ठा १४ 
धुर ऐलानी जग्गा २०३४ सालमा नापी गराई वीरेन्द्र प्रा.वि. को नाममा दर्ता गराए । त्यस 
बेलादेखि ती गरिब दलितले बसोबास गर्दैआएको ऐलानी जग्गा विद्यालयको नाममा 
भयो । विद्यालयको सुरक्षा र संरक्षणको लागि बसेको बस्ती आज त्यही विद्यालयले गर्दा 
उठीबास हुनुपर्ने अवस्था आएको छ । हालसालै रामपवित्र महतोले पुरानो घर भत्काई नयाँ 
घर बनाउन लागेकोमा विद्यालय व्यवस्थापन समितिले घर बनाउन रोक लगाएको छ । 
त्यो बेला गाउँ पञ्चायतले जग्गा जोतखन गरेको प्रमाण दिन चाहेको भए बस्तीको जग्गा 
विद्यालयको नाममा दर्ता नभई बसोबास गरेका परिवारहरूको नाममा नापी भई दर्ता भएको 
हुन्थ्यो । पैसा उइठायो, तर न आफ्नो नाममा जग्गा दर्ता भयो, न कुनै प्रमाण आफूसँग रह्यो ।

माघ १३, २०४९ मा सो विद्यालय व्यवस्थापन समितिका अध्यक्ष भागीरथी चौधरीको 
अध्यक्षतामा बसेको बैठकले बस्ती रहेको कित्ता नं. १७० बाट सबै परिवारलाई प्रति परिवार 
६ धुरका दरले घडेरी दिने भनी सर्वसम्मत निर्णय गऱ्यो (तस्बिर २) । त्यो निर्णयबाट पनि 
भूमिहीनले जग्गा पाउन सकेनन् । सोही निर्णयलाई आधार मानी फेरि चैत २६, २०७७ 
मा बसेको विद्यालय व्यवस्थापन समितिको बैठकल निःशुल्क दिने भनिएको जग्गा 
प्रतिपरिवार ६ धुरसम्म प्रतिधुर रु. ५०० को दरले तथा ६ धुरभन्दा बढी जग्गा भोगचलन 
गरेको परिवारले प्रतिधुर रु. २,००० को दरले विद्यालय कोषमा बुझाउने गरी विद्यालयबाट 
लेटरप्याडमा जग्गा भोग गरेको प्रमाण दिने सर्वसम्मत निर्णय भयो । तर, पनि भूमिहीनले 
केही पाएनन् । हालसम्म बस्ती बसेका घडेरीको जग्गा बाहेक केही खेती गरी खाइरहेका 
विद्यालयको जग्गाको कूत विद्यालय व्यवस्थापन समितिले लिने गरेको छ ।

तस्बिर २ : घडेरी दिने भनी विद्यालयले गरेको निर्णय ।

वि.सं. २०५४ मा रूपनारायण चौधरी गाविस अध्यक्षमा निर्वाचित भए । सोही 
बस्तीमा बसोबास गर्दै आइरहेका उनी आफू पनि भूमिपीडित हुन् । औरहीडिह बस्तीको 
विकल्प अहिले पनि रहेको उनी बताउँछन् । ती बस्तीको छेउछाउ अहिले पनि धेरै ऐलानी 
जग्गा छन्, जुन राजनीतिक पहुँच तथा समाजमा वर्चस्व जमाएका व्यक्तिहरूले भोगचलन 

गरिरहेका छन्, जसको स्थानीय सरकारदेखि प्रदेश र संघीय सरकारमा समेत पहुँच रहेको 
छ । उनीहरूबाट त्यो जग्गा खोस्न सम्भव नरहेको चौधरी बताउँछन् । समय बित्दै जाँदा 
र विद्यालय व्यवस्थापन समितिमा नयाँ नेतृत्व आउँदै गर्दा, औरहीडिहका बासिन्दाहरूले 
जग्गा बापतको पैसा तिर्नुपर्ने अथवा उठीबास हुने सम्भावना प्रबल हुँदै गएको देखिन्छ ।

पटक-पटक गठन भएका सुकुमवासी समस्या समाधान आयोग अथवा गाविसले 
भोगचलनमा रहेको जग्गाको कुनै प्रमाण नदिएको कारण नेपाल सरकारको शहरी विकास 
आयोजना अन्तर्गतको जनता आवास कार्यक्रमबाट पाउने दुई-कोठे पक्की घर उनीहरूले 
पाउन सकेका छैनन् । सो घर सोही पालिका रंगपुर वडा नं. ५ स्थित लक्ष्मीपुरका मुसहरले 
पाएका छन् ।

चोचा गाउँ
गुजरा नगरपालिका वडा नं. २ अन्तर्गत उत्तरी भेगमा जंगल छेउमा पर्ने चोचा गाउँमा 
करिब पचास वर्षदेखि ३५ घरधुरी मुसहर समुदाय बसोबास गर्दैआएका छन्, जुन ३०० 
देखि ५०० घरधुरी भएका थारू समुदायको बीचमा अवस्थित छ (तस्बिर ३) । उनीहरू 
तीन पुस्तादेखि त्यहाँ बसोबास गर्दैआएका हुन्, तर आफू बसेको जमिनको स्वामित्व भने 
उनीहरू कसैसँग छैन । बसोबास गरिरहेको जमिन प्रतिपरिवार ३ धुरदेखि १० धुरसम्म छ । 
त्यस बाहेक वि.सं. २०७५ सम्म उनीहरूले बस्ती नजिकै  रहेको ऐलानी जग्गामा खनजोत 
गरी खेती-किसानी गर्दैआएका थिए । 

२०४६ सालदेखि कसै-कसैल बेसार खेतीबाट शुरू गरेको त्यो जग्गा पहिल झाडी 
सहितको गौचरन थियो । त्यस कारण त्यहाँका गाउँ-समाज, बुद्धिजीवी, भद्र-भलादमीको 
सर्वसम्मतिमा प्रति घरधुरी ४-५ कट्ठाको दरले करिब १० बिघा जमिन त्यहाँका मुसहर 
लगायत गरिब थारू समुदायका व्यक्तिहरूलाई खनजोत गरी भोगचलन गर्न दिएपछि २०५२ 
सालदेखि त्यो जग्गामा पूर्ण रूपले खेती गर्न थालियो । पहिले गाउँका जमिनदार, महाजन, 
हुनेखानेको घरमा ज्याला-मजदरुी गर्दै जीविका चलाउने मसुहरहरू आफ्नै खेतिपातीको काममा 
व्यस्त हुन थाले, जसले गर्दा त्यहाँका महाजनको खेतमा काम गर्न नभ्याउने भए । त्यसैल, 
जेठ-असार २०७५ मा उनीहरूले महाजनको खेतमा काम गर्न छोडिदिए । त्यसपछि समयमा 
महाजनको खेती हुन सकेन । कतिलाई खेती गर्न धौ-धौ पर्न थाल्यो । त्यसपछि उनीहरूले 
दलितहरूप्रति रिसइवी साँध्न थाले । मुसहरहरूलाई उधारो, पैचँो, रिन दिन बन्द हुन थाल्यो । 

वि.सं. २०७५ मा कसैलाई जानकारी नदिई दलितले खनजोत गर्दैआएको जमिनलाई 
सामुदायिक वनमा परिणत गर्ने सहमति त्यहाँका ठालुहरूले गरे । सोही सहमतिका आधारमा 
शिवशक्ति सामुदायिक वन उपभोक्ता समिति पनि गठन भयो । सो समितिका पदाधिकारीमा 
उक्त वन छेउछाउ वा वरिपरि नम्बरी जग्गा भएका जमिनदार तथा आर्थिक अवस्थाले 

सम्पन्न भएका व्यक्तिहरू चयन भए । त्यसपछि उनीहरूले बिनाकुनै आधिकारिक निर्णय 
त्यो जग्गा खनजोत गरे बापत मुसहर समुदायबाट बर्सेनि हुण्डा स्वरूप १२० केजी (३ मन) 
देखि ३०० केजी (७.५ मन) सम्म मनपरी ढंगले धान असुली गर्न थाले । उठेको अन्न 
बाली र नगद ती पदाधिकारीहरूले नै मासे, समुदायमा कुनै लेखाजोखा भएन । हुण्डा तिरे 
बापत कुनै कागज, भरपाई अथवा रसिद दिइँदैनथ्यो, र माग्दा “तिमीहरूले खनजोत गर्न 
पाएकै  छौ, किन चाहियो ?” भन्थे । मुसहरहरूले उब्जाएको धान हुण्डा तिरेर नै सकिने 
अवस्था आयो । तर पनि उनीहरू तेलहन, दलहनको लागि भए पनि सो जग्गामा खेती 
गर्दै जीविका चलाइरहेका थिए ।

तस्बिर ३ : चोचा गाउँ ।

केही समयपछि क्रममा राष्ट्रपति चुरे संरक्षण कार्यक्रम अन्तर्गतको ४० लाख र गुजरा 
नगरपालिकाको १५ लाख गरी ५५ लाख बजेटबाट दलित मुसहर समुदायल कमाएको 
अन्दाजी १० बिघा जग्गा पनि पर्ने गरी १२२ बिघा क्षेत्रफलमा रहेका सनतवा चउरमा 
पोखरी र फनपार्क  बनाउने जबरजस्ती निर्णय गरियो । त्यो जग्गाको पूर्वतिर सामुदायिक 
वन क्षेत्रभित्रै २०७० सालमा आएर बसोबास गरेका २० घरधुरी पहाडी तथा थारू बस्ती 
रहेको छ । त्यो बस्तीलाई भने जोगाइएको छ । 

मुसहरहरूबाट जग्गा खोस्दा कसै-कसैल गहुँ छरिरहेका थिए भने कसै-कसैको गहु ँ
उम्रिसकेको थियो । एकाएक डोजर लिएर त्यो ठाउँमा पुगेपछि जोतभोग गरेका सबै गरिब 
दलितहरू डोजर रोक्न आ-आफ्नो खेतमा पुगे । त्यो दिन उनीहरूले डोजरलाई रोके र 
समग्रमा छलफल गरी काम अगाडि बढाउने कुरा भयो । अर्को दिन गुजरा नगरपालिकाका 
नगरप्रमुख सन्तलाल चौधरीको रोहबरमा छलफल गर्न भनी मुसहरहरू चोचा गाउँमा 
भेला भए । तर, नगरप्रमुखल “आउँदैछ, आउँदैछ” भन्दा-भन्दै अर्को बाटो भई छलर 
गएर फनपार्कक ो शिलान्यास गरिदिए । पीडित परिवारहरूले सो कुरा थाहा पाएपछि 
आक्रोशित भई सो कार्य रोक्न जाँदा झडप भयो । बचनीदेवी माझी लगायत ५-७ जना 
दलित महिला कुटपिटमा परी घाइते भए । कुटपिटपछि बचनीदेवीको बायाँ हातबाट रगत 
बगिरहेको देखेर सम्पूर्ण दलित मुसहर समुदाय डराएर जग्गा छोडेर भागे । फनपार्क  निर्माण 
कार्य रोक्न गएका जिल्ला भूमि अधिकार मञ्चका अध्यक्ष चन्द्रबहादुर थिङलाई त ज्यान 
मार्ने धम्की समेत आयो । 

जग्गा खोसिसकेपछि ती मुसहर समुदाय गाउँ-समाज, ईलाका प्रहरी कार्यालय, जिल्ला 
वन कार्यालय, गुजरा नगर कार्यपालिकाको कार्यालय लगायतका ठाउँहरूमा हारगुहार गरे । 
रौतहट जिल्ला निर्वाचन क्षेत्र नं. ३ का प्रतिनिधिसभा सदस्य प्रभु साहकहाँ पनि उनीहरू 
पुगे । प्रभु साहले नगरपालिका, जिल्ला प्रशासन कार्यालय, जिल्ला वन लगायतका सबै 
निकायसँग कुराकानी गरे, तर पनि केही परिणाम निस्किएन । अन्ततः ती दलितहरू 
आफूहरूले दशकौदँेखि खेतीपातीका लागि भोगचलन गर्दैआएको जग्गाबाट विमुख भए ।

आफ्नो जग्गा खोसिए पनि जीविकोपार्जनका लागि केही वैकल्पिक व्यवस्था गरिएला 
भन्ने उनीहरूको आशा थियो । गाउँ-समाज, भद्र-भलादमी, जनप्रतिनिधि, सामुदायिक वन 
उपभोक्ता समितिका सदस्य लगायतका सम्पूर्ण व्यक्तिको छलफलबाट पनि उनीहरूलाई 
फनपार्क  निर्माणकै  क्रममा दैनिक ज्यालादारीमा काम दिने आश्वासन दिइएको थियो । साथै, 
निर्माणपछि पार्कक ो रेखदेखका लागि मासिक तलब दिने गरी एक जना पाले (चौकीदार) 
सर्वसम्मतिमा मुसहर समुदायकै  युवालाई राख्ने भनिएको थियो । त्यति मात्र होइन पार्क  
सञ्चालनबाट आएको आम्दानीको केही अंश दामासाही गरी सबै जग्गावालाहरूलाई 
दिने मौखिक सहमति भएको कुरा सीतादेवी माझी बताउँछिन् । तर, उनका अनुसार पार्क  
निर्माण कार्य चलिरहँदा मुसहर समुदायका एक जना व्यक्तिलाई पनि काम दिइएको छैन । 
सबै थारू समुदायका व्यक्तिहरूलाई मात्र खटाइएको छ ।

त्यहाँको जग्गाको साटो पीडितहरूलाई अन्त कतै जग्गा दिने कुरा समेत नगरपालिकाले 
गरेको थियो, तर त्यो पनि कार्यान्वयन भएन । किनभने नगरपालिकामा पनि ती जग्गा 
खोस्नुपर्छ  भन्नेकै  हालीमुहाली छ । फनपार्क  बनाउन भनी उठाइएका पीडित मध य्ेकै  एक 
तत्कालीन गुजरा नगरपालिका वडा नं. २ का अध्यक्ष अशोक चौधरी भन्छन् :

खनजोत गरेका सबै घरपरिवारहरूसँग एक चरणको छलफल गरेर त्यो ठाउँको 
विकल्पमा अर्को ठाउँको व्यवस्थापन गरेर खोस्नुपर्ने थियो, जबकि यस वडाभित्र 
जत्ति पनि ऐलानी जग्गाहरू छन् । खोसेको जग्गाको छेउमा पनि ऐलानी जग्गाहरू 
छन् । ... जब शिलान्यास भयो, त्यसपछि फेरि पनि नगरप्रमुख सन्तलाल चौधरी 
सहित वनका अध्यक्ष लगायत सम्पूर्ण पदाधिकारीहरूसँग छलफलमा बसियो र 
३५ घरधुरी पीडित परिवारहरूलाई कतै जग्गा दिने कुरा चल्यो । र, उनीहरूलाई 
प्रति घरपरिवार १० धुरको दरले कतै जग्गा व्यवस्था गरिदिने भन्ने मौखिक 
निर्णय भयो । लिखित गर्न मानेनन् । त्यसपछि त्यो घटना त्यतिकै  सेलायो । ... 
म वडा अध्यक्षमा निर्वाचित हुँदा नगरपालिकामा अल्पमतमा थिएँ, र छु पनि । 
राजनीतिक चलखेल तथा दबाबका कारण मभन्दा जग्गा खोस्ने व्यक्तिहरूकै  
पालिकादेखि जिल्लासम्म ठूलो वर्चस्व रहेको छ । त्यसैल, हाल उनीहरूले जग्गा 
पाउने सम्भावना देखिँदैन ।

आफूले खेतीपाती गरी जीविकोपार्जन गरिरहेको जग्गा पनि खोसिएको र स्थानीय 
जमिनदारहरूकहाँ ज्याला मजदुरी, ऐचँो-पैचँो तथा सरसापटी लिने अवस्था नभएपछि 
चोचा गाउँका मुसहरहरू अहिल ठूलो आर्थिक संकटमा छन् । त्यसैल, त्यहाँका दलितहरू 
चितवन, मकवानपुर, तथा काठमाडौतँिर पूरै परिवार लिएर जाने गर्छन् र इँटा भट्टामा मजदरुी 
गर्नेदेखि अर्काको भारी बोकेर जीविकोपार्जन गर्छन् । सीतादेवी माझी भन्छिन्, “यहाँ काम 
र उधारो-पैचँो नपाएरै हामी सबै जना सिजनमा इँटा भट्टाको साहुसँग पेश्की पैसा लिएर 
घरव्यवहार गर्ने गर्छु   र इँटा भट्टा सञ्चालन भएपछि गएर काम गरेर पेश्की चुक्ता गर्छु   ।” 
भूमि पीडित अगुवा कृष्ण बहादुर वि.क. पनि जग्गा खोसिसक्दा समेत ती मुसहरहरूलाई 
आजसम्म पनि ज्यालादारीबाट पनि वञ्चित गरिएको बताउँछन् । उनी भन्छन्, “यहाँसम्म 
कि ती मुसहर समुदायका केटाकेटी तथा महिलाहरू फनपार्कक ो पोखरीमा माछा तथा घोंगी 
मार्न जाँदा गाली गर्ने गरेका छन् । आशा थियो, जग्गा खोसियो तर फनपार्क  बनेपछि मुसहर 
समुदायलाई ज्यालादारी केही काम त पाउँछन्, तर त्यो अवस्था आएन ।”

दलित समुदायले कमाएको जग्गा खोस्नकै  लागि फनपार्कक ो योजना बनाइएको थियो 
भन्ने पीडितहरूको बुझाइ छ । सीतादेवी माझी भन्छिन्, “सबैको मुखबाट एउटै आवाज 
आउँथ्यो, मुसहरहरूबाट जग्गा खोस्ने र फनपार्क  बनाउने । यो मुसहर र थारू बीचको 
विवादभन्दा गरिब दलित सुकुमवासी र जमिनदार, धनीमानी, सामन्ती विचार भएका 
घरपरिवार बीचको द्वन्द्व हो, किनभने त्यो बेला उनीहरू सबै गाउँ एक भइसकेको थियो ।” 
फनपार्क  त बहाना मात्र हो भन्ने कुरामा सहमति जनाउँदै कृष्ण बहादरु वि.क. भन्छन्, “त्यस 
कार्यक्रमका लागि तीन वर्षदेखि प्रत य्ेक साल गुजरा नगरपालिकाले १५ देखि ४० लाख 

गर्दै १.५ करोडको हाराहारीमा बजेट विनियोजन गर्ने गरेको छ, तर काम अगाडि बढ्न 
सकेको छैन । त्यो फनपार्क  निर्माणको बहानामा पैसा मास्ने र पुस्तौँ -पुस्तादेखि कमाएको 
दलित मुसहर समुदायको जग्गा खोस्ने योजना मात्र थियो भन्ने प्रस्टै छ ।”

हुन पनि त्यो फनपार्कक ो अवस्था आज पनि दयनीय छ । निर्माण कार्य अगाडि 
बढ्न सकेको छैन । केही बेन्च तथा बच्चाहरूलाई खेल्ने सामग्रीहरू राखिएको भए पनि 
तिनको उचित संरक्षण नहुँदा तोडफोड गरिएको र लथालिंग अवस्थामा छ । पोखरी खनेर 
चारैति रको माटो थुपारेर पहाड जस्तो बनाइएको छ (तस्बिर ४) । पोखरीको अवस्था पनि 
लथालिंग छ । तारबारले घेरेको देखिन्छ ।

तस्बिर ४ : फनपार्क मा रहेको अव्यवस्थित पोखरी ।

त्यो वास्तवमा खेतीयोग्य जग्गा नै थियो । कुनै दृष्टिकोणबाट वन क्षेत्रभित्र परेको 
छैन । पूर्व-पश्चिम बागमती सिँचाइको शाखा नहरको रूपमा रहेको कृषि कुलोको उत्तरपट्टि 
वन रहेको छ, जुन हाल पनि जस्ताको त्यस्तै छ । पूर्व र पश्चिम बस्ती र दक्षिणमा धान 
खेती हुने कृषि जग्गा रहेको छ । पार्क  निर्माणका लागि भन्दै नगरपालिकाले प्रत य्ेक वर्ष 
बजेट छुट्ट्याइरहेको भए पनि कुनै प्रगति देखिएको छैन । त्यसले गर्दा मुसहरहरूको जग्गा 
खोस्नको लागि मात्र त्यो फनपार्क  निर्माणको बहाना बनाइएको भन्ने पीडित दलितहरूको 
भनाइलाई बल पुग्छ ।

सो क्षेत्रमा अन्य समुदायका व्यक्तिहरू पनि दर्ता नगरिएका जग्गा ओगटेर बसेका 
भए पनि दलित सुकुमवासीहरूलाई नै तारो बनाइनुमा केहीले यो दलित मुसहरहरूप्रति 
गरिएको विभेदको स्वरूप भएको संकेत गरेका छन् । तत्कालीन वडा सदस्य कर्ण बहादुर 
पाख्रिन भन्छन्, “२०४२/४३ सालमा कटानी बजार फँडानी भएको थियो । त्यहाँ हाल 
जोतभोग गरिरहेका सबैको नाममा दर्ता भइसकेको छ । सो क्षेत्रमा वस्ती विकास हुँद ै
गएर सुविधा-सम्पन्न बजारको रूपमा परिणत भइसकेको छ । त्यहाँ मिश्रित समुदायको 
बसोबास रहेको छ । त्यसको २–३ वर्षपछि २०४६ सालमा चोचा गाउँका मुसहरहरूले 
ती ऐलानी-पर्ती रहेको जग्गा फँडानी गरी २७–२८ वर्ष खनजोत गरी कमाई खाएकोमा 
उनीहरूबाट भने खोसियो ।” 

पीडित दलितहरू आफूहरूमाथि त्यसरी अन्याय गरिनुलाई स्थानीय जमिनदार तथा 
ठालुहरूले लिएको प्रतिशोध हो भन्ने ठान्छन् । सर्वप्रथम त मुसहरहरूले सम्पूर्ण समय 
उनीहरूको काम नगरिदिएकोमा ती ठालुहरू इख पालेर बसेका थिए । फलस्वरूप, उनीहरू 
दलितहरूलाई त्यहाँबाट पन्छाउन चाहन्थे । दोस्रो कारण राजनीतिक प्रतिशोध भएको 
पनि उनीहरूको बुझाइ छ । वि.सं. २०७४ को स्थानीय चुनावमा गाउँकै  एक व्यक्ति थोरै 
मतान्तरले पराजित भए । पीडितहरूको भनाइ अनुसार मुसहर समुदायको भोट आफूलाई 
नआएका कारण चुनावमा हार बेहोर्नु परेको उनको बुझाइ थियो । शिवशक्ति सामुदायिक 
वन लगायत महत्त्वपूर्ण ठाउँमा उनका मानिस रहेकाले उनी र उनका समर्थकहरूको दबाब र 
प्रभावले पनि दलितहरूको जग्गा खोसिनुमा केही भूमिका खेलेको पीडितहरूको बुझाइ छ ।

 

भूमिको लागि सघंर्ष, स्थानीय सरकार र भूमि वितरण गर्ने नीति
२०६५ सालदेखि भूमि अधिकार मञ्च रौतहट अन्तर्गत पौराई, जुडिबेला, फूलबारी, 
रंगपुर, प्रतापपुर पल्टुवा, सिमरा भवानीपुर, लक्ष्मीनिया लगायतका तत्कालीन गाविसहरूमा 
भूमिहीनहरूको संगठन निर्माण भएको थियो । भूमि अधिकारको लागि हुने गरेका विभिन्न 
अभियान आन्दोलनहरूमा औरहीडिह लगायतका गाउँमा गरिब दलित भूमिहीनहरू सहभागी 
हुने गरेका थिए । उक्त समयदेखि २०६७/६८ सालमा महेन्द्र चौलागाईकंो अध्यक्षतामा 
गठित सुकुमवासी समस्या समाधान आयोगमा भूमि अधिकारकर्मी ओमप्रकाश राम तथा 
अनुप माझीको सहयोगमा अन्य बाहेक संगठन भित्रका करिब १,५०० सुकुमवासीहरूको 
आवेदन फाराम दर्ता भएको थियो, जसमा कुनै दलित सुकुमवासीले केही पाएनन् । 

त्यस त्ै, २०६८/६९ सालमा हरि पौडेलको अध्यक्षतामा अर्को आयोग गठन भयो । 
त्यसमा पनि भूमि अधिकार मञ्च रौतहटको सहयोगमा करिब २,००० सुकुमवासीहरूको 
आवेदन दर्ता गरियो । तीमध य्े केहीले मात्र सुकुमवासी परिचय-पत्र पाए । हालसम्म 
सुकुमवासी परिचय-पत्र बाहेक अरू कुनै प्रमाण पाउन सकेका छैनन् । २०६७/६८ सालको 

आयोगले पहुँच भएका वा चिनजान र आफन्त रहेका एवं कट्ठाको १५ देखि २० हजारसम्म 
खर्च गर्न सक्नेहरूलाई आफ्नो भोगचलनमा रहेको जग्गाको लालपुर्जा दिलायो । तर, गरिब 
दलित सुकुमवासीहरूसँग भने न आफ्नो भोगचलनमा रहेको जग्गाको कुनै प्रमाण थियो, न 
आफ्ना मान्छे  आयोगमा थिए, न त उनीहरू पैसा खर्च गरेर पहुँचवालालाई प्रभावित पारी 
आफ्नो काम बनाउन सक्थे । त्यस कारण पनि हालसम्म दर्जनौ ँत्यस्ता आयोगहरू बने पनि 
गरिब दलित सुकुमवासीले जग्गा वा लालपुर्जा पाउन सकेका छैनन् । आफूहरूले वर्षौंदेखि 
भोगचलन गर्दैआएका जग्गा खोसिँदा र त्यहाँबाट लखेटिदा पनि चुपचाप सहन बाध्य छन् । 

वि.सं. २०७४ को निर्वाचनपछि गठित सरकारले बनाएको राष्ट्रिय भूमि आयोगले 
स्थानीय सरकारलाई नै जग्गाको नाप जाँच, सर्जमिन मुचुल्का, जग्गा यकिन गर्नेदेखि 
वितरण गर्ने अधिकार दिएको छ । स्थानीय सरकारले चाहेको खण्डमा लालपुर्जा नभएका 
तर जोतभोगमा गरिरहेकालाई ७ धुर घडेरीको व्यवस्था गर्नसक्ने अधिकार छ । तर, दलित 
भूमिहीनहरूको समस्याप्रति स्थानीय सरकार पनि संवेदनशील र प्रतिबद्ध देखिँदैन । स्थानीय 
निकायले दलित भूमिहीन सुकुमवासीले कमाई खाइआएका सडक छेउ, नदी छेउ, ऐलानी-
पर्ती जग्गाहरू सार्वजनिक हो, दिन मिल्दैन भनी विभिन्न बहानामा आधार-प्रमाण दिन 
मानिरहेका छैनन् । जोतको प्रमाणको सन्दर्भमा २०६७/६८ सालमा जिल्ला भूमि अधिकार 
मञ्च रौतहटको पहलमा अभियानरत भूमिहीनहरूले गाविसहरूमा ज्ञापनपत्र बुझाएका थिए । 
उनीहरूले राजनीतिक दलका प्रतिनिधि, तत्कालीन गाविस अध्यक्ष र सचिव लगायत 
अन्य सरोकारवालाहरूसँग छलफल र अन्तर्क्रिय ा गरे । साथै, आफ्नो मागको सुनुवाइका 
लागि विभिन्न विरोध ऱ्याली, गाविस कार्यालय घेराउ र गाविस कार्यालय अगाडि धर्ना 
दिने काम समेत उनीहरूले गरे । 

पटक-पटकको संघर्ष र प्रयासपछि तत्कालीन रंगपुर गाविसका सचिव जगत चौधरीले 
राजनीतिक दलका प्रतिनिधि तथा बुद्धिजीवी लगायतकाको सम्मति र रोहवरमा भूमिहीन 
सुकुमवासीले खनजोत गरेका जग्गाको क्षेत्रफल तथा चौहद्दी खुलाई करिब ४६० घरधुरीलाई 
आधारपत्र वितरण गरेका थिए । तर, त्यसमा पनि दलित भूमिहीनमाथि धोखा भयो, किनभने 
आधारपत्र वितरण त गरियो तर त्यसको तल “आधारपत्र दिएको जग्गामा एक वा एकभन्दा 
बढी व्यक्तिको वा वन, सामुदायिक वन, सरकारी जग्गा, वा कुनै संघ-संस्थाको जग्गा 
भएको दाबी अथवा कुनै प्रकारको विरोध तथा अवरोध जस्ता विवाद उत्पन्न भएमा उक्त 
आधारपत्र स्वतः खारेज हुने” भनी लेखियो (तस्बिर ५) । आखिर सबै दलित भूमिहीनले 
कमाएको जग्गा नदी उकास, झाडी तथा सडक छेउको ऐलानी जग्गा थियो । त्यही खनजोत 
गरेको केही जग्गा पनि हाल खोसिएको छ । यसले गर्दा तत्कालीन गाविसले प्रदान गरेको 
आधारपत्र पाएर पनि “स्वतः खारेज हुने” भन्ने प्रावधानले गर्दा व्यावहारिक हिसाबले 

सो आधारपत्र पाउनु र नपाउनुको कुनै अर्थ देखिँदैन । अहिलको स्थानीय सरकारले ती 
आधारपत्रको कुनै मतलब राखेको पनि छैन । 

तस्बिर ५ : रंगपुर गाविसले दिएको आधारपत्र ।

भूमिहीन दलितले जग्गा पाउने सम्भावना न्यून
नेपालमा वि.सं. २००८ देखि २०७९ सम्म आइपुग्दा करिब १४ ओटा भूमि आयोग गठन 
भए र तिनीहरूले आ-आफ्नो कार्यकालमा केही न केही काम गरे । ती आयोगहरूले पूँजीपति 
र राजनीतिक तथा आर्थिक पहुँच पुगेका व्यक्ति वा परिवारलाई मात्र जमिनको स्वामित्व 

दिलाए । दलितहरूलाई भने पटक-पटक आवेदन फाराम भर्न लगाए पनि तिनले भरेका 
फाराम त्यसभन्दा अगाडिका प्रक्रियामा पुग्न सकेनन् । दलितहरू जग्गा पाउने आशामा 
विभिन्न राजनीतिक वा अन्य सामाजिक समूहले चलाएका अभियान-आन्दोलनमा भाग 
लिने र चन्दा दिनेमै सीमित रहे । यसरी विभिन्न आयोगले आह्वान गरे बमोजिम फाराम 
भर्ने, शुल्क तिर्ने र चन्दा दिने कार्यमै सीमित गरेर उनीहरूको संवेदनामाथि खेल्ने काम 
राज्य र सरोकारवालाहरूले गर्दै आए । लामो पर्खाइ तथा विभिन्न संघर्षका बाबजुद पनि 
कुनै उपलब्धि हात नलाग्दा दलित भूमिहीनहरूले आफूलाई राज्यल जिस्क्याउने काम 
मात्र गरेको ठान्न थालेका छन् ।

२०६४ सालको सकुुमवासी समस्या समाधान आयोगले नेपाल भरिमा तीन पसु्ता सम्ममा 
परिवारको कुनै सदस्यको नाममा एक धुर पनि जग्गाको स्वामित्व नभएको परिवारलाई 
सर्वेक्षण गरी सुकुमवासी हो भनी यकिन गरी वितरण गरेको प्रमाणपत्र सुकुमवासी प्रमाणपत्र 
हो । तत्कालीन गाविस वा हालको स्थानीय सरकारले भूमिहीनले जोतभोग गरेका कुनै 
पनि जग्गाको चौहद्दी (चार किल्ला) प्रमाणित गरी आधिकारिक लेटरप्याडमा यो जग्गा 
यति दिनदेखि फलानोले जोतभोग गर्दैआएको हो भनी प्रमाण दियो भने उक्त जग्गाको 
नाप-नक्सा तथा दर्ताको लागि ठूलो आधार प्रमाणको रूपमा मानिन्छ । त्यस त्ै, कसैल 
जोतभोग गर्दैआएको जग्गाको चार किल्ला प्रमाणित गरी स्थानीय तह (पालिका, वडा) 
ले मालपोत बुझी रसिद दिएको छ भने उक्त जग्गा मालपोत बुझाउनेको, अर्थात् जसको 
नाममा रसिद काटिएको छ उसको, नाममा नै नापजाँच र दर्ता हुन्छ । त्यो जग्गामा अरूको 
दाबी-विरोध लाग्दैन । जग्गा जहिले पनि मालपोत बुझाएको व्यक्तिको नाममा नै दर्ता भई 
लालपुर्जा पाउँछ । त्यसकारण स्थानीय सरकारले दिएको एउटा सानोभन्दा सानो प्रमाण 
पनि ठूलो आधार बन्न जान्छ ।

तर भूमिहीनले भोगचलन गरेको ऐलानी जग्गा विद्यालय, वन जस्ता कुनै संस्थाको 
नाममा छ भने उनीहरूले जग्गा पाउने सम्भावना एकदम न्यून देखिन्छ । रह्यो कुरा प्रमाणको । 
धेरै नम्बरी जग्गावालाले आफ्नो साँध-सीमा भित्रको ऐलानी जग्गाको पनि मालपोत तिर्ने 
गरेका छन् र तिनले प्रमाणको रूपमा रसिद राखेका छन् भने उसलाई वडा कार्यालयल 
सजिलै सिफारिस दिन्छ । तर, गरिब दलितहरू प्रायः बसेको वा उनीहरूले जोतभोगमा 
रहेको जग्गा प्रायः सडक छेउ, नदी छेउ, वन छेउ रहेका कारण उनीहरूको जग्गाको 
मालपोत पनि वडाले काटेको छैन र वडाले जोतभोगको सिफारिस गर्न मानिरहेको अवस्था 
छैन, न त पालिकाले निर्क्योल गर्न सकिरहेको छ । त्यसैल, पालिकाबाट पनि उनीहरूले 
जग्गा पाउन सक्ने सम्भावना देखिँदैन । जोतभोगमा रहेको जग्गा वन, सडक, नदी छेउ 
रहेकोले सार्वजनिक विवादको कारण नेपाल सरकारको भूमि आयोगले भूमि वितरण गर्ने 
कार्यक्रमबाट पनि उनीहरू वञ्चित हुनुपर्ने अवस्था रहेको देखिन्छ । नेपाल सरकारले ठहर 

गरेको सुकुमवासीले बसोबास तथा जोतभोग गर्दैआएको नदी, सडक, वन, अथवा सरकारी 
ऐलानी-पर्ती जग्गा कुनै विकास निर्माणको बहानामा खोस्नु हुँदैन ।

धन्यवाद
यो अनुसन्धानका लागि अवसर दिनुभएकोमा मार्टिन चौतारी र परियोजनाका संयोजक 
सोहन प्रसाद साहलाई धन्यवाद छ । मलाई समय दिई आफ्ना पीडा र भोगाइ सुनाउनुहुने 
गुजराका समस्त भूमिहीनप्रति आभारी छु । पुस १२, २०७९ मा आयोजित कार्यशालामा 
यो लेख प्रस्तुत गरिँदा यसमाथि टिप्पणी गर्नुहुने पत्रकार भोला पासवान र अधिवक्ता 
रक्षाराम हरिजन लगायत सल्लाह-सुझाव दिनुहुने अन्य सहभागीलाई पनि धन्यवाद छ । 
अनुसन्धान तथा लेखनमा मेन्टरिङ गर्नुहुने, विभिन्न चरणका मस्यौदा पढी परिमार्जनका 
लागि सुझाव दिनुहुने, तथा लेखको सम्पादन गरिदिनुहुने महेशराज महर्जनप्रति आभारी छु । 

